
S T A T U T 

SAMOSTALNOG SINDIKATA ZAPOSLENIH U POLJOPRIVREDI, PREHRAMBENOJ I DUHANSKOJ INDUSTRIJI, VODOPRIVREDI,

UGOSTITELJSTVU, TURIZMU I TRGOVINI 
BOSNE I HERCEGOVINE

Sarajevo, 26. septembar/rujan 2009. godine

Na Četvrtom kongresu Samostalnog sindikata zaposlenih u poljoprivredi, prehrambenoj i duhanskoj industriji, vodoprivredi, ugostiteljstvu, turizmu i trgovini Bosne i Hercegovine (PPDIVUT BiH), održanom 26. septembra/rujna 2009. godine u Sarajevu, izvršene su odgovarajuće izmjene i dopune, pa je Kongres d o n i o
S T A T U T 
SAMOSTALNOG SINDIKATA PPDIVUT BIH 

I. – OPĆE ODREDBE

Član 1.


Samostalni sindikat zaposlenih u poljoprivredi, prehrambenoj i duhanskoj industriji, vodoprivredi, ugostiteljstvu, turizmu i trgovini Bosne i Hercegovine (u daljem tekstu: Sindikat) dobrovoljna je interesna organizacija zaposlenih u: 

· proizvodnji prehrambenih proizvoda,

· proizvodnji pića,

· proizvodnji stočne hrane,

· proizvodnji i preradi duhana,

· poljoprivrednoj proizvodnji,

· poljoprivrednim uslugama,

· ribarstvu i lovu,

· vodoprivredi,

· ugostiteljstvu,

· turizmu,

· poljoprivrednom zadrugarstvu i kod individualnih poljoprivrednika,

· trgovini, i

· svim drugim djelatnostima vezanim za navedene proizvodnje, u institucijama, savezima, zajednicama, preduzećima i drugim asocijacijama, kao i u djelatnostima koje nisu vezane za navedene proizvodnje, ali im je zajedničko porijeklo kapitala, odnosno i u svim drugim djelatnostima čiji radnici pokažu interes za članstvo u ovom Sindikatu.
Član 2.


Sindikat djeluje pod nazivom: «Samostalni sindikat zaposlenih u poljoprivredi, prehrambenoj i duhanskoj industriji, vodoprivredi, ugostiteljstvu, turizmu i trgovini Bosne i Hercegovine – Sarajevo».


Skraćeni naziv Sindikata je: « Sindikat PPDIVUT BiH – Sarajevo».


Sjedište Sindikata je u Sarajevu.


Sindikat djeluje na području Bosne i Hercegovine.


Sindikat ima svojstvo pravnog lica. 
II. – CILJEVI I ZADACI 

Član 3.


Sindikat zastupa i unapređuje interese svog članstva na područjima:

· uslova rada i života,
· socijalne sigurnosti,

· životnog standarda,

· sigurnosti zaposlenja,

· demokratske i pravne države,

· unapređenja socijalne integracije sa Evropom,

· zaštite demokratskog uređenja i pojedinačnih demokratskih prava,

· radničke participacije,

· nezavisnog sindikalnog pokreta,

· čuvanja prava na odmor,

· socijalne, zdravstvene politike i zaštite čovjekove sredine,

· zaštite slobode i prava čovjeka, 

· tržišta rada i utvrđivanja cijene rada,

· radničke solidarnosti,

· tehničkog i ukupnog razvoja djelatnosti,

· obrazovanja i osposobljavanje kadrova,
· ostvarivanja zaštite sindikalnih prava i sloboda svojih članova,

· zaštite prava članova sindikata i sloboda djelovanja sindikalnih povjerenika i radničkih predstavnika,

· razvoja sindikalne saradnje,

· zastupanja interesa radnika na socijalnoj i međunarodnoj sindikalnoj sceni,

· informisanja i sindikalne propagande.
Član 4.


Polazeći od obaveze da se na ravnopravnoj tripartitnoj osnovi (sindikati, poslodavci, izvršna vlast) regulišu odnosi na tržištu rada, radi ekonomskog, demografskog i ukupnog razvoja društva, a imajući u vidu činjenicu da naši članovi, svojim radom sebi i svojoj porodici osiguravaju sredstva za život, Sindikat će se boriti za slijedeće interese članstva:

· osiguranje zarada za dostojan život radnika i njegove porodice,

· osiguranje boljih uslova rada skladno sa razvojem tehnike i tehnologije,

· osiguranje osposobljavanja i obrazovanja uz rad,

· pružanje besplatne pravne pomoći,

· osiguranje materijalne pomoći svojim članovima na osnovu solidarnosti i uzajamnosti.

Član 5.


Sindikat sklapa i zaključuje kolektivne ugovore za račun i u ime svojih članova.


Kolektivni ugovori zaključuju se na nivoima:države, entiteta, kantona-županije, regije, grane djelatnosti i preduzeća  (privrednog društva). 


Kolektivne ugovore na nivou države, entiteta, kantona-županije, regije, potpisuje predsjednik Samostalnog sindikata, a na nivou preduzeća ( privrednog društva) ili ustanove – ovlašteni sindikalni povjerenik, uz supotpis predsjednika Sindikata.


Glavni odbor imenuje pregovaračka tijela za kolektivno pregovaranje na nivou države, a u entitetu, kantonu-županiji, regiji, preduzeću ili ustanovi predsjednik Samostalnog sindikata u dogovoru sa odgovarajućim sindikalnim povjerenikom. 

Član 6.


Sindikat može u radnim sporovima kod poslodavca, pred sudom, arbitražom i državnim tijelima zastupati svoje članstvo.


Sindikat pokreće postupak za utemeljenje vijeća zaposlenih i predlaže kandidate za to vijeće.


Članovi vijeća zaposlenika, koji su članovi ovog sindikata, učestvuju u radu sindikalnog odbora kada se raspravlja materija iz rada vijeća zaposlenika. 

Član 7.


Sindikat svoju aktivnost temelji na interesu članstva, a provodi je inicijativama i pregovorima o svim aspektima područja rada i na svim nivoima organizovanja radnika, od lokalnog do državnog nivoa.


U ostvarivanju svojih ciljeva i interesa svojih članova, Sindikat će se koristiti svim legalnim oblicima i metodama sindikalne borbe, uključujući i štrajk.


Štrajk se organizira u slučajevima, na način i po postupku, utvrđenim Zakonom i pravilima o štrajku.

III. – ČLANSTVO U SINDIKATU

Član 8.


Radnik se dobrovoljno učlanjuje i organizuje u Sindikat, prihvaćajući sindikalni program i ovaj Statut, radi ostvarivanja zaštite i unapređivanja svojih ekonomskih, socijalnih, upravljačkih i obrazovno – kulturnih interesa na načelima uzajamnosti i solidarnosti.


Radnik se u Sindikat učlanjuje slobodno izraženom voljom, bez obzira na političko i vjersko uvjerenje, nacionalnu i rasnu pripadnost, zanimanje, struku i spol. 


Radnik se u sindikat učlanjuje potpisivanjem izjave o pristupanju Sindikatu, na osnovu čega dobija člansku iskaznicu ovog Sindikata.

Član 9.


Član ovog sindikata može biti svaki zaposleni (ili bivši zaposleni), odnosno penzionisani radnik.


Direktorima, predstavnicima i članovima uprava i nadzornih odbora, te dužnosnicima u organima vlasti miruju članska prava i obaveze za vrijeme obavljanja tih funkcija, osim ako su u svojstvu sindikalnog ili radničkog predstavnika.

Član 10.


Članstvo u Samostalnom sindikatu prestaje:

· na osnovu pisane izjave o istupanju iz članstva u Sindikatu,

· brisanjem iz evidencije zbog neplaćanja članarine tri mjeseca uzastopno ili četiri mjeseca u godini,

· isključenjem.

Član 11.


Član se može isključiti iz Sindikata ako se dokaže da djeluje suprotno interesima Sindikata, odnosno suprotno sindikalnom programu i Statutu.


Odluku o isključenju donosi sindikalni odbor. Članu se mora obezbijediti pravedan postupak i pravo žalbe.

Član 12.


Član sindikata kojem je izrečena mjera isključenja iz Sindikata ima pravo žalbe u roku od petnaest dana od prijema odluke. 


Žalba se podnosi Statutarnoj komisiji Samostalnog sindikata, čija je odluka konačna.
Član 13.


Član Sindikata koji je brisan iz evidencije, ili isključen iz članstva, može na vlastiti zahtjev, ili inicijativu sindikalnog odbora sindikalne organizacije, ponovo biti primljen u članstvo Sindikata.


Odluku o ponovnom prijemu u članstvo donosi sindikalni odbor.

IV. – PRAVA I OBAVEZE ČLANA SINDIKATA 

Član 14.


Član Sindikata ima pravo: 

· da koristi sva prava koja su utvrđena zakonom i kolektivnim ugovorima, kao i pravnu zaštitu u slučaju da se ne provodi zakon i kolektivni ugovor,

· na besplatnu pravnu pomoć u ostvarivanju i zaštiti prava na rad, iz rada i po osnovu rada,

· na različite oblike materijalne pomoći iz fondova sindikalne organizacije(za vrijeme štrajka, privremene nezaposlenosti, nesreće na poslu, bolesti, smrti člana porodice i sl.). U slučaju smrti člana Sindikata, članovi njegove porodice imaju pravo na materijalnu pomoć iz fondova sindikata,

· organiziranu pomoć sindikata u nabavci zimnice, školskih knjiga i dr.,

· na korištenje sindikalnih objekata za odmor i banjsko-klimatsko liječenje,

· na obrazovanje i osposobljavanje za sindikalnu akciju putem sindikalnih oblika obrazovanja, 

· stalno, potpuno, istinito i blagovremeno informisanje o sindikalnoj aktivnosti,

· da iznosi vlastito mišljenje, učestvuje u kreiranju politike, programa, stavova Samostalnog sindikata i najneposrednije učestvuje u njihovom ostvarivanju i ostvarivanju ukupnih ciljeva Sindikata,

· da bude biran i neposredno učestvuje u kandidovanju, predlaganju i biranju članova sindikalne organizacije, Samostalnog sindikata i drugih organa u koje se biraju sindikalni aktivisti, 

· da kontroliše rad i pokreće inicijativu za utvrđivanje odgovornosti, izricanje sankcija članovima Sindikata i organa na svim nivoima sindikalne organizovanosti, ukoliko ne sprovode utvrđenu sindikalnu politiku, stavove i odluke i ne pridržavaju se odredaba ovog Statuta.

Kriterije i način ostvarivanja pojedinih prava utvrđuje glavni odbor Samostalnog sindikata na prijedlog predsjednika.

Član 15.


Član je obavezan:

· da se pridržava Statuta i drugih akata Sindikata,

· da redovno plaća članarinu, 

· da sudjeluje u akcijama Sindikata i da izvršava povjerene zadatke.
V. – PRINCIPI SINDIKALNOG DJELOVANJA

Član 16.


Samostalni sindikat svoj rad zasniva na principima prema kojima:

· osnov za izgrađivanje politike i stavova Samostalnog sindikata čine organizovani i demokratski izraženi interesi članstva,

· svoje stavove, zaključke i odluke, izgrađuje kroz demokratsku raspravu,

· samostalno i odgovorno ostvaruje svoje funkcije u skladu sa interesima članstva i odgovoran je za ostvarivanje stavova i odluka svojih organa i Samostalnog sindikata,

· svi sindikalni organi za utvrđivanje odluka, stavova, njihov kvalitet i sprovođenje, odgovorni su svom članstvu i organu koji ih je birao,

· članovi organa imaju pojedinačnu odgovornost za izvršenje vlastitih obaveza u organu čiji su članovi,

· svi članovi organa i njihovi rukovodioci mogu se smijeniti, razriješiti sa funkcija i opozvati, ukoliko ne provode stavove, odluke, zaključke i smjernice organa sindikalnih organizacija i organa Samostalnog sindikata,

· organi Samostalnog sindikata su obavezni da prije donošenja odluka, stavova i zaključaka o najznačajnijim pitanjima svog djelovanja i o dokumentima koji imaju programski ili statutarni karakter, organizuju javnu raspravu među članstvom,

· koja su značajna pitanja za javnu raspravu procjenjuje predsjednik Samostalnog sindikata,

· organizacije i organi Samostalnog sindikata mogu punovažno raditi ako im prisustvuje većina ukupnog broja članova,

· odluke organa sindikalnih organizacija i Samostalnog sindikata se po pravilu donose javnim glasanjem, a punovažne su kada se za njih izjasni većina ukupnog broja članova organa u Sindikatu, ako odredbama Statuta nije drukčije određeno.

Rad sindikalnih organizacija i organa je javan.

Organi sindikalne organizacije iz Samostalnog sindikata razvijaju različite oblike informiranja članstva i međusobnog informiranja.
VI. – ORGANIZIRANOST SAMOSTALNOG SINDIKATA 

Sindikalna organizacija

Član 17.


Sindikalna organizacija u društvu, zadruzi, ustanovi i dr. osnovni je oblik organiziranja Samostalnog sindikata PPDIVUT BiH. Sindikalne organizacije broje najmanje pet članova Sindikata PPDIVUT BiH. 


Tamo gdje je broj članova Samostalnog sindikata manji od broja iz prethodnog stava, članovi se povezuju direktno za Centralu PPDIVUT-a putem koje ostvaruju svoja prava i obaveze, uz obavezu da biraju sindikalnog predstavnika.
Član 18.


U sindikalnoj organizaciji, u kojoj zbog procesa i prirode rada i velikog broja članova, nije moguće održavati sastanke sindikalne organizacije, radi efikasnijeg ostvarivanja funkcija sindikata, obrazuju se sindikalne podružnice.


Sindikalne podružnice obrazuju se po organizacionim i radnim cjelinama, a njihovim radom rukovodi povjerenik sindikalne podružnice koga biraju članovi podružnice.


Sindikalne podružnice se obrazuju u teritorijalno izdvojenim dijelovima sindikalnih organizacija.


Sindikalne podružnice mogu u većim preduzećima – privrednim društvima, kao akcione oblike svoga djelovanja, formirati sindikalne grupe, putem kojih se obezbjeđuje ostvarivanje funkcija sindikalnih podružnica.

Član 19.


U sindikalnim podružnicama, odnosno njihovim sindikalnim grupama, organizuje se i provodi aktivnost na realizaciji stavova, odluka i zaključaka sindikalne organizacije, sindikalnog odbora i organa Samostalnog sindikata. 

Član 20.


Sindikalna organizacija razmatra i zauzima stavove o pitanjima koja se regulišu kolektivnim ugovorom, Statutom Samostalnog sindikata i pravilima o organiziranju i radu sindikalne organizacije. 

Član 21.


Organi sindikalne organizacije su:

· Sindikalni odbor i

· Nadzorni odbor.

Član 22.


Sindikalni odbor čine članovi koje bira sindikalna organizacija i povjerenici sindikalnih podružnica, koji su po funkciji članovi sindikalnog odbora. 


Sindikalna organizacija, odnosno sindikalni odbor bira povjerenika i zamjenika povjerenika sindikalne organizacije.


Mandat povjerenika i organa sindikalne organizacije traje četiri godine. 


Sindikalni povjerenik sindikalne organizacije i njegov zamjenik za svoj rad odgovaraju članstvu i sindikalnom odboru u privrednom društvu, a za realizaciju i provođenje kongresnih i odluka, zaključaka i smjernica glavnog odbora Samostalnog sindikata PPDIVUT BiH odgovorni su i prema glavnom odboru i predsjedniku Samostalnog sindikata. 


U slučajevima svjesnog suprotnog djelovanja u odnosu na dokumenta, odluke, zaključke i smjernice organa sindiklnih organizacija i organa Samostalnog sindikata PPDIVUT BiH, sindikalni povjerenik i njegov zamjenik u privrednom društvu mogu biti smjenjeni i prije isteka mandata, o čemu odlučuje članstvo i sindikalni odbor, odnosno Glavni odbor Samostalnog sindikata za slučajeve nepoštivanja Statuta, zakona, Pravila, te kongresnih i odluka, zaključaka i smjernica glavnog odbora. 


Za slučajeve potrebe hitnog i neodložnog poduzimanja nekih mjera iz prethodnog stava, predsjednik Samostalnog sindikata može poduzeti odgovarajuće aktivnosti, o čemu informiše glavni odbor na prvoj narednoj sjednici. 

Član 23.


Posao povjerenika sindikalne organizacije može se obavljati profesionalno. 


Odluku o tome donosi odbor, na prijedlog predsjednika Samostalnog sindikata. 

Član 24.


Sindikalni odbor sindikalne organizacije:

· zauzima stavove, donosi zaključke i odluke i predlaže način rješavanja pitanja organima u preduzeću – privrednog društva i šire, koja utiću na ekonomski, materijalni i socijalni položaj radnika,

· zaključuje kolektivni ugovor za svoje članstvo, uz suglasnost predsjednika Sindikata i bavi se svim pitanjima koja se regulišu kolektivnim ugovorom,

· obezbjeđuje da se u Statut i druge akte preduzeća – privrednog društva utvrde obaveze organa upravljanja i drugih organa prema inicijativama, stavovima i odlukama Sindikata, kao i da od nadležnih organa zahtjeva da u svoje odluke unese stavove i zaključke Sindikata,

· odlučuje o načinu korištenja i trošenja sredstava dijela članarine, o čemu prethodno donosi odgovarajuća akta o uslovima i kriterijima trošenja ovih sredstava,

· bavi se i drugim pitanjima od interesa za svoje članstvo.
Član 25.

Radi koordinacije sindikalnog rada i djelovanja u sindikalnim organizacijama grupacija kompanija sa zajedničkim porijeklom kapitala i radi efikasnijeg ostvarivanja programskih ciljeva Samostalnog sindikata PPDIVUT BiH, mogu se formirati koordinacioni odbori sindikalnih organizacija grupacija kompanija.


Osnovni zadaci ovih koordinacionih tijela su:

· ujednačavanje uslova rada i nivoa ostvarivanja prava radnika;

· objedinjavanje sindikalnih aktivnosti na očuvanju radnih mjesta i zapošljavanja novih radnika;

· kreiranje jedinstvene sindikalne politike na unapređenju humanosti, solidarnosti, međusobne uzajamnosti i pomoći sindikalnih organizacija i jačanje, usklađivanje i razvijanje socijalno – zaštitnih funkcija u sindikalnim organizacijama;

· vođenje zajedničkih sindikalnih akcija na podršci angažmanu u stabilizaciji i razvoju kompanija u kojima djeluju sindikalne organizacije;

· jačanje industrijske demokratije i izgrađivanje ravnopravnih partnerskih odnosa sa poslodavcima;

U koordinaciona tijela, po pravilu, ulaze sindikalni povjerenici i članovi sindikalnih odbora SO, koji biraju predsjedavajućeg koordinacionog odbora na godinu dana, a mogu formirati i svoje sekretarijate kao operativno – izvršna tijela koordinacionog odbora.

Član 26.


Nadzorni odbor vrši kontrolu pravilnosti korištenja sredstava i imovine sindikalne organizacije i podnosi izvještaje o svom radu najmanje jednom godišnje.

VII. – ORGANI SAMOSTALNOG SINDIKATA

Član 27.
Organi Samostalnog sindikata su:

1. Kongres

2. Glavni odbor

3. Statutarna komisija

4. Nadzorni odbor

5. Predsjednik
1. Kongres

Član 28.


Kongres je najviši organ Samostalnog sindikata.


Kongres se održava, u pravilu, svake četvrte godine, a saziva ga glavni odbor, najmanje dva mjeseca prije održavanja.


Delegati za kongres biraju se na osnovu odluke glavnog odbora.

Član 29.


Kongres radi i punovažno odlučuje ako mu prisustvuju više od polovine pozvanih delegata s pravom glasa.


Odluke se donose većinom glasova prisutnih delegata na kongresu.

Član 30.


Kongres radi na temelju poslovnika koga usvaja na početku svoga rada.

Član 31.


Kongresu u svojstvu delegata prisustvuju i članovi organa, bez prava odlučivanja o podnesenim izvještajima i razrješenju dotadašnjih organa. 

Član 32.


Kongres Samostalnog sindikata:

· donosi Statut Samostalnog sindikata,

· utvrđuje programske osnove rada i djelovanja organizacija i organa Samostalnog sindikata za četverogodišnji period,

· raspravlja i usvaja izvještaje o radu Samostalnog sindikata i njegovih organa,

· bira i razrješava dužnosti članove glavnog odbora, statutarne komisije i nadzornog odbora, 

· bira i razrješava dužnosti predsjednika Samostalnog sindikata,

· odlučuje o svim zahtjevima upućenim na kongres i o drugim pitanjima koja predlože delegati kongresa i glavni odbor.
Član 33.

Na inicijativu glavnog odbora i polovine članstva može se sazvati vanredni kongres.


Odluku o tome donosi glavni odbor.


Vanredni kongres saziva se i priprema na isti način i po istom principu kao i redovni.


Inicijator sazivanja vanrednog kongresa priprema materijale o kojima će kongres raspravljati i odlučivati.

2. Glavni odbor

Član 34.

Glavni odbor najviši je organ Samostalnog sindikata između dva kongresa, ima status upravnog organa i obavlja sve poslove iz nadležnosti Kongresa između dva zasjedanja.


Članove glavnog odbora bira Kongres na prijedlog organa i sindikalnih organizacija.


Glavni odbor broji 15 članova koji su dobili najveći broj glasova sa liste od 30 Kandidata. Preostalih 15 kandidata su zamjenici članova glavnog odbora.


Predsjednici sekcija žena i mladih po funkciji su članovi glavnog odbora i ne ulaze u broj od 15 članova.

Član 35.

Glavni odbor raspravlja i odlučuje o slijedećim pitanjima:

· zaključuje kolektivne ugovore i prati njihovu primjenu,

· razmatra položaj zaposlenih u granama djelatnosti, utvrđuje stavove i predlaže donošenje propisa i mjera od interesa za članstvo Sindikata,

· organizira različite aktivnosti, uključivo i štrajk, radi ostvarivanja legitimnih interesa članstva i zaposlenih,

· pokreće inicijative pred nadležnim organima i svim oblicima u koje je Sindikat udružen,

· odlučuje o visini članarine i njenoj raspodjeli,

· donosi godišnji program rada Sindikata,

· organizira financijsko poslovanje Sindikata, te brine o imovini i njenom uvećanju,

· usvaja plan prihoda i rashoda i završni račun Sindikata,

· raspisuje izbore u Sindikatu,

· donosi smjernice, pravilnike, odluke i druge akte o radu Sindikata,

· utvrđuje program obrazovanja i osposobljavanja članova Sindikata,

· donosi odluku o održavanju kongresa i podnosi izvještaj kongresu,

· provodi program, stavove, odluke i zaključke kongresa Sindikata,

· usklađuje i objedinjava rad i aktivnosti od sindikalne organizacije do glavnog odbora,

· donosi odluku o organiziranju i ukidanju povjereništava u kantonima - županijama i utvrđuje djelokrug njihovog rada,

· odlučuje o osnivanju sindikalnih preduzeća, - privrednih društava, zadruga, agencija, banaka, štedionica i drugih oblika poduzetništva,

· utvrđuje aktivnosti na informiranju članstva i osiguranju javnosti rada Sindikata, 

· odlučuje o udruživanju u Savez samostalnih sindikata,

· bira sekretara Sindikata na prijedlog predsjednika Sindikata,

· odlučuje o drugim pitanjima vezanim uz rad i djelovanje Sindikata.

Član 36.

Radi djelotvornijeg ostvarivanja zadataka, glavni odbor može zadužiti svoje članove za pojedina područja aktivnosti, kao i za rad pojedinih organizacija i organa Sindikata.

3. Statutarna komisija 

Član 37.

Statutarna komisija broji 5 (pet) članova koji su dobili najveći broj glasova sa liste od 10 kandidata. Preostalih 5 kandidata su zamjenici članova.


Statutarna komisija bira predsjednika i zamjenika predsjednika.

Zadaci statutarne komisije jesu: 

· tumačenje odredaba Statuta,

· ocjenjivanje i donošenje odluka o usklađenosti pravila sindikalnih organizacija i drugih akata sa Statutom Sindikata, 

· praćenje primjene Statuta i podnošenje izvještaja o svom radu organima i organizacijama Sindikata,

· predlaganje izmjena i dopuna Statuta,

· rješavanje zahtjeva i žalbi članova Sindikata na odluke sindikalnih organizacija i organa Sindikata, 

· donošenje poslovnika i programa rada,

· obavljanje drugih poslova vezanih uz primjenu Statuta Sindikata.

4. Nadzorni odbor

Član 38.

Nadzorni odbor broji 5 (pet) članova koji su dobili najveći broj glasova sa liste od 10 kandidata. Preostalih 5 kandidata su zamjenici članova.


Nadzorni odbor bira predsjednika i zamjenika predsjednika.


Nadzorni odbor vrši kontrolu:

-ostvarivanja financijske politike Sindikata,

-primjene odluke o članarini,

-namjenskog trošenja sredstava i korištenja imovine Sindikata.


Nadzorni odbor donosi poslovnik i program rada, podnosi izvještaj o svom radu i vrši druge poslove iz svoje nadležnosti.

5.
Predsjednik Sindikata
Član 39.
Predsjednik Sindikata zastupa i predstavlja Sindikat pred državnim, poslovodnim i drugim organima i organizacijama, kako unutar BiH, tako i pred odgovarajućim međunarodnim sindikalnim asocijacijama, sindikatima drugih zemalja i odgovarajućim organima. 
Mandat predsjednika traje četiri godine, kao i mandat svih organa Sindikata.

Funkcija predsjednika je profesionalna.

U okviru svoje funkcije, predsjednik:

· saziva sjednice Glavnog odbora, predlaže dnevni red i predsjedava sjednicama 

· organizira provođenje programa rada Sindikata, te koordinira aktivnosti organa i tijela Sindikata, 

·  sudjeluje u pregovorima i potpisuje kolektivne ugovore,

· ostvaruje saradnju sa drugim sindikatima, te državnim, poslovodnim i drugim organima i organizacijama, kao i sa evropskim i svjetskim sindikatima,

· vrši imenovanje kantonalnih povjerenika i članova kantonalnih povjereništava i izbor radnika Stručne službe,

· rukovodi radom stručne službe,

· obavlja i druge poslove u skladu sa Statutom i odlukama glavnog odbora.

Za svoj rad predsjednik je odgovoran glavnom odboru i kongresu.

Ako je predsjednik otsutan, zamjenjuje ga osoba koju on ovlasti.

Kandidate za izbor predsjednika Sindikata predlaže kongresu glavni odbor.

Član 40.
Sekretar Sindikata vrši funkciju profesionalno.

Mandat sekretara traje četiri godine.

Sekretar Sindikata obavlja slijedeće poslove:

· u saradnji s predsjednikom, radi na provođenju zaključaka, odluka i stavova glavnog odbora, 

· organizira pripremu i sarađuje u izradi materijala za sjednice organa Sindikata,

· kontaktira sa povjerenicima i prati aktivnosti članstva,

· organizira aktivnosti na pružanju pravne pomoći članovima Sindikata,

· brine se o provođenju programa rada, programa sindikalnog obrazovanja i o informiranju i obavještavanju članstva i javnosti o radu i djelovanju Sindikata,

·  obavlja i druge poslove utvrđene Statutom i aktima Sindikata. 

Za svoj rad sekretar je odgovoran glavnom odboru i predsjedniku.

VIII. - DJELOVANJE SINDIKATA U KANTONU – ŽUPANIJI, 

GRADU, DISTRIKTU I OPĆINI

Član 41.
Radi efikasnijeg djelovanja na području kantona-županije, regije i povezivanja aktivnosti sindikalnih organizacija i organa Sindikata, na tom se području osnivaju kantonalna-županijska, regionalna povjereništva, kao stalna radna tijela sindikata PPDIVUT BiH.

Odluku o osnivanju kantonalnih-županijskih i regionalnih povjereništava donosi glavni odbor, na prijedlog predsjednika Sindikata.

U povjereništvo se biraju sindikalni povjerenici i istaknuti sindikalni aktivisti.

Radom kantonalnih-županijskih i regionalnih povjereništava rukovodi kantonalni-županijski, odnosno regionalni povjerenik, koga imenuje predsjednik Sindikata.

Djelokrug rada kantonalnog-županijskog, odnosno regionalnog povjereništva utvrđuje se odlukom glavnog odbora i predsjednika Sindikata.

Kantonalni-županijski povjerenik i članovi povjereništva za svoj rad odgovorni su glavnom odboru i predsjedniku Sindikata.

Član 42.
Kantonalni-županijski i regionalni povjerenik koordinira aktivnosti sindikalnih organizacija na području kantona-županije, regije, povezuje rad sindikalnih organizacija sa glavnim odborom i drugim organima Sindikata, stara se o izvršenju odluka organa i predsjednika Sindikata, pomaže u rješavanju problema sindikalnih organizacija i ostvarivanju zaštite prava i interesa članova sindikata i obavlja druge poslove koje mu odredi glavni odbor i predsjednik Sindikata.

Član 43.
U gradovima s više općina mogu se osnivati gradska povjereništva, kao radna tijela Sindikata.

U gradska povjereništva biraju se povjerenici i sindikalni aktivisti s tog područja.

Gradskim povjereništvom koordinira gradski povjerenik.

Odluku o izboru gradskog povjereništva i gradskog povjerenika donosi predsjednik Sindikata.


Povjereništvo Sindikata PPDIVUT BiH osniva se i u Distriktu Brčko.

Član 44.
Predsjednik Samostalnog sindikata može za pojedine općine imenovati općinske povjerenike, čiji je zadatak da koordiniraju rad povjerenika sindikalnih organizacija na području općine. U većim općinama predsjednik može, po potrebi, obrazovati općinska povjereništva u čiji sastav ulaze povjerenici sindikalnih organizacija.

Na inicijativu sindikalnih organizacija određenih grana djelatnosti (poljoprivreda, prehrambena industrija, duhanska industrija, vodoprivreda, ugostiteljstvo, turizam i trgovina) predsjednik Sindikata može sazvati konferenciju Sindikata pojedine djelatnosti.

Konferenciju Sindikata pojedine djelatnosti čine sindikalni povjerenici i svi članovi organa Sindikata iz te djelatnosti.

Stavovi i zaključci konferencije obavezuju glavni odbor i on je dužan izboriti se za njihovo ostvarenje.

IX. – MATERIJALNA OSNOVA ZA RAD SINDIKATA

Član 45.
Materijalnu osnovu za organiziranje i vođenje ukupne aktivnosti Sindikata predstavljaju sredstva prikupljena od članarine, prihodi od imovine i preduzetništva i drugi prihodi. Za upotrebu i korištenje sredstava sindikalne članarine, kao i drugih sredstava, odgovoran je predsjednik Sindikata.

Član 46.
Visina sindikalne članarine je 1% bruto plaće člana Sindikata.

Članovi sindikalnih organizacija mogu radi zadovoljavanja svojih dodatnih potreba i interesa utvrditi i veći iznos članarine.

Materijalna osnova za sindikalnu akciju može se povećati osnivanjem sindikalnih fondova, štedno-kreditnih zadruga, te kupovinom dionica u svim sindikalnim organizacijama u kojima za to postoji interes.

Dijelom članarine iznad 1% i sredstvima iz prethodnog stava, sindikalne organizacije i Samostalni sindikat raspolažu samostalno.

Glavni odbor može na zahtjev sindikalnih organizacija odrediti i drugi procent visine sindikalne članarine, ali ne manji od 1% neto plaće.

Član 47.
Sindikalna članarina, izdvojena preko platne liste, uplaćuje se mjesečno.

Dio članarine, u skladu sa odlukom glavnog odbora, ostaje sindikalnoj organizaciji, a drugi dio uplaćuje se na žiro-račun Samostalnog sindikata.

Član 48.
Materijalno-financijsko poslovanje sindikalnih organizacija i Samostalnog sindikata obavlja se u skladu sa njihovim aktima, odlukama i važećim zakonskim propisima.

Član 49.
Prijenos osnovnih sredstava, nekretnina i inventara, kako između sindikalnih organizacija i organa Samostalnog sindikata i Saveza, tako i na druga pravna i fizička lica, vrši se u skladu sa odlukom koju donosi glavni odbor Sindikata, na prijedlog predsjednika Sindikata.
X. – PEČAT, ZNAK I ZASTAVA SINDIKATA

Član 50.
Samostalni sindikat je pravno lice i ima svoj pečat.

Pečat Samostalnog sindikata je okrugao prečnika 3,5 cm i sadrži tekst: «SAMOSTALNI SINDIKAT ZAPOSLENIH U POLJOPRIVREDI, PREHRAMBENOJ I DUHANSKOJ INDUSTRIJI, VODOPRIVREDI, UGOSTITELJSTVU, TURIZMU I TRGOVINI BOSNE I HERCEGOVINE – PPDIVUT BIH», a u sredini pečata nalazi se znak Sindikata.

Član 51.
Znak Sindikata je: apstraktna forma rascvjetalog srpa.

Četiri dijela rascvjetalog srpa simboliziraju boje djelatnosti u kojima su zaposleni članovi Sindikata, i to: Zeleni dio – poljoprivredu, Bijeli – prehrambenu industriju i trgovinu, Žuti – duhansku industriju, Plavi – ribarstvo, vodoprivredu i turizam. Drška srpa ima oblik korijena crne boje, čiji listovi asociraju na pribor za jelo i simboliziraju ugostiteljstvo.

Član 52.
Zastava Sindikata je bijele boje pravougaonog oblika (odnos širine i dužine je 1:2), s centralno smještenim znakom Sindikata pored kojeg je ispisan skraćeni naziv: «Sindikat PPDIVUT BIH».

Pečati ostalih oblika organizovanja Sindikata – sindikalnih organizacija sadrže puni naziv Samostalnog sindikata - sindikalna organizacija sa nazivom preduzeća (privrednog društva) ili ustanove i sjedišta, okruglog je oblika i prečnika 3,5 cm, sa znakom Sindikata u sredini pečata.


Svi pečati sindikalnih organizacija su u vlasništvu Samostalnog sindikata i koriste ih i njima rukuju legalno i legitimno izabrani sindikalni povjerenici.


Pri izboru novih sindikalnih povjerenika, ili smjeni postojećih, dotadašnji povjerenik je dužan odmah obezbijediti primopredaju pečata i dokumentacije sindikalne organizacije novoizabranom sindikalnom povjereniku i o tome sačiniti zapisnik o primopredaji, uz prisustvo ovlaštenog predstavnika iz Centrale Samostalnog sindikata PPDIVUT BiH.

Član 53.
Sindikat djeluje na obadva entiteta Bosne i Hercegovine, odnosno na području cijele Bosne i Hercegovine.

XI. – STRUČNA SLUŽBA

Član 54.
Obavljanje stručnih, stručno-analitičkih i administrativno-tehničkih poslova za organe i tijela Samostalnog sindikata vrši se u Centrali Samostalnog sindikata, čije je sjedište u Sarajevu.


Obavljanje poslova iz stava 1. ovog člana može se vršiti i u okviru dislociranih kancelarija Samostalnog sindikata za područja određenih kantona-županija i regija.
XII. – OBRAZOVANJE, INFORMISANJE I JAVNOST RADA

Član 55.
Organi Sindikata moraju za povjerenike i sindikalne kadrove organizirati stalno osposobljavanje, radi kvalitetnog vođenja sindikalnih akcija.

Glavni odbor će programom osposobljavanja utvrditi oblike i način izvršavanja tog zadatka.

Član 56.
Rad Sindikata je javan.

Sve odluke koje donose organi Sindikata, moraju biti dostupne članstvu.

Sindikat izdaje glasilo «Sindikalna riječ» i Bilten u kojima se objavljuju informacije o radu i djelovanju organa, organizacija i sindikalnog članstva.

Podatke i informacije  o radu Sindikata i njegovih organa daje predsjednik ili lice koga on ovlasti.
XIII. – PRELAZNE I ZAVRŠNE ODREDBE

Član 57.
Sindikalne organizacije i svi sindikalni organi dužni su da svoje akte, pravila o organizovanju i radu, odluke i druge akte usklade sa odredbama ovog Statuta, najkasnije u roku od tri mjeseca od dana donošenja na kongresu Sindikata.

Do usaglašavanja akata iz prethodnog stava, za sva pitanja koja su regulirana na drugačiji način, primjenjivat će se odredbe ovog Statuta.

Član 58.
Izmjene i dopune Statuta između dva kongresa donosi glavni odbor.

Izvršene izmjene i dopune Statuta potvrđuju se na kongresu.

Član 59.
Statut stupa na snagu danom donošenja na kongresu Sindikata.

Član 60.
Stupanjem na snagu ovih izmjena i dopuna Statuta prestaju da važe odredbe Statuta donesene na Trećem kongresu 24. septembra/rujna 2005. godine.

Ovlašćuje se Glavni odbor Samostalnog sindikata da sa ovim izmjenama i dopunama sačini prečišćeni tekst postojećeg Statuta, te da ga objavi. 

Član 61.
U slučaju rata i neposredne ratne opasnosti, posebnom odlukom glavnog odbora, uređuje se rad Sindikata u tim okolnostima.

